
“NACIDO EN SIRIA”-REN PROIEKZIO 

BEREZIA ANTZOKI ZAHARREAN

Donostian estreinatuko da Goya sarietara proposatutako dokumentala, gerratik ihesi Europan babes bila dabiltzan haurren drama erakusten diguna

Giza Eskubideen Zinemaldiak, Donostiako Udalaren Giza Eskubideen Sailak eta Donostia Kulturak antolatuak, Hernán Zin-ek zuzendutako Nacido en Siria (2016) dokumentalaren proiekzio berezia aurkeztuko du datorren asteartean, otsailaren 14an, 19:00etan, Donostiako Antzoki Zaharrean.
Sarrera doakoa da, eserlekuak bete arte eta aurretik Antzoki Zaharreko leihatilan sarrerak jasota. Proiekzioaren ondoren solasaldi bat izango da, eta bertan, besteak beste, CEAR – Euskadiko (Errefuxiatuei Laguntzeko Batzordea Euskadin) Rosabel Argotek eta Javi Julio fotokazetariak parte hartuko dute. Moderatzailea Jon Martija kazetaria izango da.
Goya sarietara proposatutako dokumental honek oso harrera ona izan du proiektatu izan den hirietan, eta hedabide espezializatuek “ezinbestekotzat” hartu dute errefuxiatuen errealitatea ezagutzeko edo “Europa lotsatuta utzi beharko lukeen dokumentala” delako.
Sirian gerra zibila hasi zenetik, indarkeriatik ihesi, lau milioi bat biztanlek utzi behar izan dute herrialdea. Haietatik erdia baino gehiago haurrak dira. Nacido en Siria-k haien kalbarioa kontatzen digu: mafien abusuak, itsasaldi zakarrak, gehienek gainean daramatenarekin bakarrik aurre egiten ari zaien etorkizunaren ziurgabetasuna… Euren helmugara iristea odisea berri baten hasiera besterik ez dela ikusi ahal izango dugu, lurralde berri eta, kasu ugaritan, etsai batean integratzeko ahaleginetan. 

Bigarren Mundu Gerratik izandako exodorik handiena, metro eta erdiko altueratik ikusia, eta gerraren, sufrimenduaren, etsipenaren… baina baita superazioaren, errugabetasunaren, kemenaren eta itxaropenaren inguruko zazpi istorioren bitartez kontatzen zaiguna: Sirian jaio izanak zer esan nahi duen ulertzeko aukera emango diguten istorioak.

Dokumental hau Hernán Zin errealizadore argentinarrak zuzendu du, Nacido en Gaza (2014) ere zuzendu zuenak, Goya sarietara ere proposatua, eta hainbat sari jasotakoa, Forqué saria edo Al Jazeerako Zinemaldiko Epaimahaiaren Saria, besteren artean. 
ZUZENDARIAREN OHARRAK

Duela hogei urte erabaki nuen, nire lana, erreportari eta dokumentalista gisa, gaztazka armatuko eremuetan oinarritzea. (…) Denbora horretan zerbait ikasi badut hauxe izan da, zaharrek eta haurrek jasaten dutela gerraren parterik latzena. Babesik gutxien duten biktimek. Haurren kasuan, kondena bikoitzarekin, euren bizialdi osoan zehar sufrituko baitituzte tramua fisikoak eta psikologikoak. Siriako gatazka, gerra zibil orotan bezala, eta XXI. mendeko ia borroka armatu guztietan bezala, hirietan da nabarmen eta izugarrizko ondorioak dakartza soldadu ez diren biztanleengan. Fronteak lausoak dira. Eta armadak, gehienetan, irregularrak. Gauzak horrela, Siriako haurrengan duen inpaktua sekulakoa da. Gatazkaren biktimen %40 adin txikikoak dira. 

Beste alderdi latzenetako bat hauxe da, gatazkak luze dirauela. Bost urte dira dagoeneko, ondorio latzenak jasaten ari diren lekuetan ozta-ozta bizirauten osasun eta hezkuntza zerbitzuetara eta oinarrizko beste batzuetara heldu ezinik –argia eta ur ibilia, esaterako–. Zalantzarik gabe, garrantzi handia du Siriako gerra haurren ikuspegitik kontatzeak. Are gehiago, milaka eta milaka haurrek, askotan bakarrik eta beste batzuetan euren familiekin, Bigarren Mundu Gerratik aurrekaririk ez duen exodoari ekin diotenean Europarantz.

Nacido en Siria haurrei ahotsa eman nahian sortu da, Siriatik irteten direnetik Europara iritsi eta harrerako gizarteetan integratzeko ahaleginetara arte. Biktima ahulenen ikuspegitik gatazkaz jarduteko modu bat, baina baita planetako eskualde minberetako baten etorkizuna hipotekatzen ari den gatazka baten aurrean mundua nola erantzuten ari den jakiteko ere. 

Hernán Zin

